UPUTSTVO/UPUTE ZA POPUNJAVANJE/ISPUNJAVANJE GODIŠNJEG UPITNIKA STATISTIČKOG ISTRAŽIVANJA

 ZA TRGOVINU SPS-S/2016 (PODRUČJE G )

OPĆA UPUTSTVA/UPUTE
Uputstvom/uputom su posebno objašnjene samo stavke iz Upitnika (po broju stavke iz odgovarajuće tabele) kod kojih se iz naziva stavke ne vidi potpun sadržaj i koje bi se mogle tumačiti na više načina. Za ostale stavke nisu data detaljnija tumačenja pošto njihov sadržaj proizilazi iz samog naziva. Kao pomoćni indikator u Upitniku su za većinu stavki navedeni brojevi konta, iz analitičkog kontnog plana, pod kojim se te stavke vode u računovodstvenim evidencijama. Za neke tražene podatke potrebno je izvršiti dodatne obračune ili uraditi najbolje moguće procjene. 

Subjekti koji su u referentnoj godini imali statusne promjene trebaju  obezbijediti podatke o aktivnostima za cijelu godine. 

TABELA 1. –  PRIHODI IZ REDOVNE DJELATNOSTI

Prihodi od prodaje robe za preprodaju - uključuju ukupan godišnji prihod od obavljenih trgovačkih aktivnosti. Uključuju se i prihodi od preprodaje dobara obavljene od strane preduzeća/poduzeća koja se ne bave trgovinom, ali koja povremeno prodaju robu, sirovine i druge materijale, a da na njima nisu vršene nikakve dorade. Vrijednost prodaje uključuje sve troškove koji se stavljaju na teret kupca (prevoz, pakovanje, osiguranje i sl.), čak i kada su ovi troškovi prikazani odvojeno u fakturi. U prihode od prodaje ne uključuje se rabat, popust, kasa-skonto i sl. Prihode treba prikazati bez PDV-a koji se naplaćuje uz prodate proizvode.  PDV fakturisan na isporuke robe prikazuje se u Tabeli 8 „Ostali podaci“. 
Prihodi od pruženih usluga - uključuju ukupan godišnji prihod ostvaren pružanjem usluga. Uključeni su svi troškovi koji se zaračunavaju klijentima i svi indirektni porezi, osim PDV-a koji je fakturisan klijentima. PDV fakturisan na isporuke usluga prikazuju se u Tabeli 8 „Ostali podaci“.

Prihodi od usluga posredovanja u trgovini na veliko - uključuje prihode ostvarene od usluga posredovanja u trgovini na veliko, odnosno prihode od trgovine na veliko uz naknadu ili na osnovu ugovora. PDV fakturisan na isporuke usluga prikazuje se u Tabeli 8 „Ostali podaci“.

Prihodi od prodaje vlastitih proizvoda - uključuju ukupan godišnji prihod ostvaren prodajom vlastitih gotovih proizvoda koji su rezultat obavljanja industrijske djelatnosti. Uključeni su svi troškovi koji se zaračunavaju klijentima (transport, pakovanje, osiguranje, i sl.) osim akciza i PDV-a koji je fakturisan klijentima. Akcize i PDV fakturisan na isporuke proizvoda prikazuje se u Tabeli 8 „Ostali podaci“. 

Prihodi od aktiviranja ili potrošnje robe i učinaka – proizvodnja stalnih sredstava za vlastite potrebe - predstavljaju vrijednost stalnih sredstava izgrađenih ili razvijenih za vlastitu upotrebu od strane preduzeća/poduzeća, kao i vrijednost popravki i investicionog održavanja vlastitih postrojenja i opreme, koje je obavilo samo preduzeće/poduzeće. Vrijednovanje se vrši po proizvođačkim cijenama, tj. prema  troškovima koji su nastali tokom obavljanja radova. Ovi troškovi uključuju: troškove materijala za izradu, pomoćnog i potrošnog materijala; troškove rada i razne druge troškove. 
Navedeni troškovi su sastavni dio troškova prikazanih u odgovarajućim stavkama u Tabeli 2 „Troškovi za redovnu djelatnost“. 

Drugi poslovni prihodi - uključuju prihode od zakupnina, prihode od rojaliteta i patenata i druge poslovne prihode koji ne spadaju u finansijske i vanredne prihode. 

Subvencije na proizvode su nepovratna davanja države ili drugih javnih organa koja se isplaćuju preduzeću/poduzeću po jedinici proizvedenog ili uvezenog proizvoda ili usluge. Obuhvaćaju uvozne i izvozne subvencije i ostale subvencije na proizvode kao što su pokrića gubitaka koji nastaju zbog vođenja ekonomske i socijalne politike od strane države (mogu se iskazati po jedinici proizvoda ili usluge).

Subvencije na proizvodnju (odnose se na proizvodnju kao takvu i ne mogu se iskazati po jedinici proizvoda ili usluge) - uključuju samo subvencije primljene od države ili drugih javnih organa sa ciljem uticaja na nivo proizvodnje ili cijena proizvoda ili usluga. Ove subvencije obuhvaćaju subvencioniranje zapošljavanja hendikepiranih osoba ili duže vrijeme nezaposlenih osoba, subvencije za smanjivanje zagađenja, potpore radi kamatnih olakšica proizvodnim preduzećima i sl. Nisu uključene subvencije za kapitalni račun i iznosi koji se odnose na oslobađanja od troškova socijalnog osiguranja. 
TABELA 2. –  TROŠKOVI ZA REDOVNU DJELATNOST
Troškovi sirovina i materijala, pomoćnog i ostalog materijala - obuhvaćaju ukupnu vrijednost potrošenih sirovina, osnovnog i potrošnog materijala, sitnog inventara, alata, rezervnih dijelova i pomoćnog materijala (ambalaža, materijal za čišćenje i tekuće održavanje, kancelarijski materijal i sl.) u toku obračunskog perioda. Ova stavka uključuje i troškove materijala nastale u vezi sa proizvodnjom investicija za vlastitu upotrebu, kao i redovno i investiciono održavanje osnovnih sredstava koje preduzeće/poduzeće obavlja za vlastiti račun. 

Vrijednost troškova treba da bude iskazana bez odbitnog PDV-a, ali sa troškovima koji su nastali do mjesta skladištenja. Odbitni PDV za nabavku sirovina i materijala prikazuje se pod odgovarajućom stavkom u Tabeli 8 „Ostali podaci“. 

Troškovi goriva i energije - obuhvaćaju ukupnu vrijednost potrošenih goriva i energije (struja, gas, nafta, benzin i sl.) u toku posmatranog perioda. Ne obuhvaćaju se gorivo i energija koji se koriste kao sirovine ili gorivo i energija namjenjeni za preprodaju u istom stanju u kom su i nabavljeni. Troškovi se iskazuju po nabavnoj vrijednosti, bez PDV-a. 

Nabavna vrijednost prodate robe i stalnih sredstava pribavljenih radi prodaje  - predstavlja vrijednost prodate robe, obračunate po nabavnoj vrijednosti uključujući i troškove prevoza i poreze na proizvode, kao što su akcize. PDV je isključen iz obračuna vrijednosti, a prikazuje se pod odgovarajućom stavkom u Tabeli 8 „Ostali podaci“. Također, i netrgovačka preduzeća prikazuju nabavnu vrijednost prodate robe, za sirovine i druge materijale  koje su  preprodala bez ikakve dalje dorade. Na ovoj stavci se iskazuje i nabavna vrijednost prodatih stalnih sredstava pribavljenih radi prodaje.

Troškovi usluga - obuhvataju troškove usluga trećih lica na izradi i doradi vlastitih učinaka, popravkama i održavanju; troškove transporta (isključujući one pod stavkama 1, 2 i 3); PTT troškove; troškove zakupnina, sajmova, reklame i propagande, istraživanja i razvoja; konsultantske, računarske, savjetodavne, pravne, računovodstvene i sl. troškove; troškove naknada za korištenje licenci, patenata, softvera, autorskih prava i sl.; troškove premija osiguranja (godišnji iznos plaćenih premija svih vrsta osiguranja: osiguranje od posljedica nezgode, povreda na radu i profesionalnih oboljenja, osiguranja motornih i drugih vozila, osiguranje robe u prevozu, imovine od požara i drugih opasnosti i drugih vrsta neživotnog osiguranja); tekuće troškove odlaganja otpada; troškove bankarskih usluga (isključujući kamate); troškove zaposlenih putem agencija za zapošljavanje i ostalih spoljnih saradnika (naknade po ugovorima o privremenim i povremenim poslovima koje poslodavac zaključuje sa agencijama za posredovanje i fizičkim licima); troškove rente i operativnog lizinga (godišnji iznos troškova po osnovu ugovora o zakupu osnovnih sredstava: opreme, poslovnog, skladišnog, kancelarijskog i drugog prostora, zemljišta i sl.) i ostale nepomenute usluge (uključuju sve tekuće izdatke plaćene za usluge trećim licima koje nisu prethodno pobrojane). U Upitniku je potrebno popuniti troškove po specificiranim vrstama. 
Troškovi zaposlenika  - predstavljaju ukupne bruto plaće i naknade plaća za zaposlenike prema platnoj listi, ostale troškove zaposlenika koji se tretiraju kao lična primanja koja zaposlenici ostvare po osnovu zaposlenja i doprinose za socijalno osiguranje koji terete poslodavce. Troškovi koji se odnose na zaposleno osoblje koje radi u inostranstvu i koje nije rezidentno u BiH, ne uključuju se u ovu stavku.

Bruto plaće i naknade bruto plaća zaposlenika – uključuju osnovnu plaću (neto) i druga slična davanja koja već nisu uključena u osnovnu plaću (podjela dobitka, prekovremeni rad, rad nedjeljom i državnim praznicima/blagdanima,  trinaestu plaću, plaćanja u naturi, kao i naknade plaća za dane koji nisu odrađeni ), doprinose za socijalno osiguranje koji terete zaposlenika (doprinosi iz plaće) i akontaciju poreza na dohodak.
Ostali troškovi zaposlenika koji se tretiraju kao lična/osobna primanja - obuhvaćaju: topli obrok, naknade troškova za prevoz na posao, otpremnine, jubilarne naknade, regres i sl. To uključuje sve naknade i sva druga primanja zaposlenika koja su izjednačena sa zaradom. 
Ostali troškovi poslovanja – obuhvaćaju troškove za službeno putovanje, korištenje vlastitog vozila u službene svrhe, smještaj i ishranu na terenu, naknade troškova poslodavcima koji nisu zaposleni u preduzeću/poduzeću, solidarna i druga davanja licima koja nisu zaposlena); troškove stručnog usavršavanja (obuhvaćaju i stipendije i kredite učenicima i studentima); troškove reprezentacije; članarine, administrativne takse i druge operativne troškove (sve tekuće izdatke koji nisu prethodno pobrojani, a koji nemaju karakter finansijskih i vanrednih rashoda). 


Troškovi poreza na proizvode, isključujući PDV i akcize - uključuju poreze na proizvode, koji se plaćaju na količinu ili vrijednost proizvoda i usluga proizvedenih ili razmjenjenih (isključujući PDV i akcize), kao što su porezi na specifične proizvode, taksene markice, pravni dokumenti, troškovi registracije, porezi za reklamu, trošarine i sl.  

Troškovi poreza na proizvodnju – su plaćanja na proizvodne djelatnosti nezavisno od količine ili vrijednosti proizvedenih proizvoda ili usluga. Oni uključuju: poreze na imovinu ili upotrebu zemljišta, zgrada ili drugih objekata koji se koriste u proizvodnim djelatnostima, poreze na korištenje fiksnog kapitala (opreme),  poreze za pribavljanje profesionalnih i poslovnih licenci, poreze za zagađenje okoline koje stvaraju proizvodne djelatnosti i sl. 

TABELA 3.  – STANJE ZALIHA

Vrijednost zaliha sirovina i ulaznih materijala, kao i zaliha trgovačke robe iskazuje se u nabavnim cijenama bez povratnog PDV-a. Vrijednost  zaliha gotovih proizvoda i poluproizvoda i proizvodnje u toku iskazuje se u proizvodnim troškovima tj. cijeni koštanja. Vrijednost zaliha iskazuje se kao stanje prvog i posljednjeg dana izvještajne godine.

Zalihe sirovina i materijala (isključujući gorivo i energiju) -  uključuju vrijednost sirovina, potrošnog i sitnog materijala, rezervnih dijelova i inventara i sl. koji se nalaze na zalihama 01. januara (kolona 1), odnosno 31.decembra (kolona 2), isključujući manjkove i viškove. Vrijednosti se iskazuju po stvarnim troškovima nabavke koju čini fakturna vrijednost uvećana za zavisne troškove nabavke (prijevoz, utovar i istovar, skladištenja kao i čuvanja materijala na skladištu).

Zalihe robe za preprodaju - uključuju vrijednost zalihe robe koje su nabavljene isključivo za daljnju prodaju na veliko ili malo u istom stanju kako su nabavljene. Dok se trgovačka roba iz veleprodajnog skladišta može vrednovati po nabavnoj ili neto prodajnoj vrijednosti, trgovačka roba iz maloprodajnog objekta evidentira se po prodajnoj vrijednosti, isključujući PDV. Isključuje se roba koja se na skladištu preduzeća/poduzeća čuva za treća lica uz naplatu (komisiona roba). 

Zalihe gotovih proizvoda, poluproizvoda i proizvodnje u toku – stanje zaliha na ovim stavkama iskazuje se po proizvodnim troškovima, tj. cijeni koštanja. Podaci se preuzimaju iz Bilansa stanja.
TABELA 4.  – ZAPOSLENOST 
Godišnji prosjek broja zaposlenih po kategorijama statusa u zaposlenosti  -  izračunava se tako što se za svaku kategoriju sabira broj zaposlenih na kraju svakog mjeseca i dijeli sa dvanaest. Uključuju se i zaposleni po pripravničkom ugovoru, ugovoru o zamjeni privremeno odsutnog radnika, sezonski radnici, kao i radnici koji rade skraćeno radno vrijeme. Podaci o broju zaposlenih uključuju i radnike koji su privremeno odsutni sa posla zbog bolesti, odmora i radnike koji su tokom godine proglašeni tehnološkim viškom. Isključuju se radnici koji rade u inostranstvu i koji nisu rezidenti u BiH. Za svaku kategoriju treba posebno  iskazati i godišnji prosjek zaposlenih žena.
Ukupan broj odrađenih sati – uključuje ukupan broj stvarno odrađenih sati tokom cijele godine (redovno radno vrijeme, prekovremeni rad, rad nedjeljom i praznicima/blagdanima i rad noću) za svaku kategoriju prema statusu u zaposlenosti. Ne uključuju se sati koji su plaćeni, ali nisu odrađeni zbog godišnjeg odmora, praznika/blagdana, bolesti i sl. 

TABELA 5. – BRUTO INVESTICIJE U MATERIJALNA I NEMATERIJALNA STALNA SREDSTVA  

Predstavljaju troškove nabavke novih i korištenih stalnih sredstava, troškove rekonstrukcije, dogradnje, investicionog održavanja na već stečenim stalnim sredstvima (da bi se produžio vijek trajanja ili poboljšala produktivnost i sl.), kao i vrijednost stalnih sredstava koje je proizvelo preduzeće za svoje potrebe. Troškovi tekućeg održavanja se ne uključuju u investicije. 

Nabavka novih stalnih sredstava (i ulaganja u njihovu izgradnju) vrednuje se po nabavnoj vrijednosti, prema fakturama primljenim od dobavljača tj. izvođača radova. U iznos nabavne vrijednosti treba uključiti sve poreze, takse i naknade koji su plaćeni u vezi sa nabavkom tj. izgradnjom stalnih sredstava. Također, treba uključiti i troškove vezane za nabavku (planiranje, transport, montaža, testiranje i sl.).  Troškovi koji se odnose na finansiranje investicija (plaćene kamate, provizije i sl.) se ne uključuju u investicije. Stalna sredstva nabavljena putem finansijskog lizinga treba prikazati po tržišnoj vrijednosti stalnog  sredstva u momentu nabavke.  Kod dugoročnih ugovora o izgradnji, investicije prikazati u proporciji sa stepenom izvršenja ugovorenih radova (privremene situacije). 

Kod nabavke zemljišta potrebno je posebno prikazati nabavku, a posebno troškove prenosa vlasništva zemljišta (troškovi procjene, posrednika, notara, porez na promet nekretnina i sl.). U sticanje stalnih sredstava uključuje se i vrijednost stalnih sredstava koje je proizvelo preduzeće za vlastite potrebe kao i investiciono održavanje koje je uradilo samo preduzeće. Vrijednost investicije se određuje na osnovu nastalih troškova u takvoj proizvodnji ili popravkama. U investicije se uključuju i stalna sredstva dobijena besplatno (donacije). Sredstva koje je preduzeće steklo kao rezultat statusnih promjena, tj. preuzimanja ili spajanja sa drugim preduzećima se ne uključuju.

TABELA 6. – OSTALI PODACI 

Podaci koji se u ovoj tabeli traže, koristit će se u kombinaciji sa podacima iz prethodnih tabela, za izračunavanje  ekonomskih podataka i indikatora za razne nivoe statističkog agregiranja. Iz naziva većine stavki (te iz pridruženih konta) jasan je sadržaj pa ih nije potrebno dalje objašnjavati. 

